Vendim nr. 52, datë 15.06.2009


Kolegji i Gjykatës Kushtetuese të Republikës së Shqipërisë, i përbërë nga:


Fehmi Abdiu,


Anëtar i Gjykatës Kushtetuese


Sokol Berberi
,

Anëtar i        “            “


Xhezair Zaganjori,

Anëtar i        “            “
në datën 15.06.2009, mori në shqyrtim paraprak kërkesën me nr.52 Akti, që i përket:

K Ë R K U E S:
ORGANIZATA PROFESIONALE E EKONOMISTËVE 
O B J E K T I:

1. Papajtueshmëria me Kushtetutën e ligjit nr.10091, datë 
05.03.2009  “Për auditimin ligjor, organizimin e profesionit të 
ekspertëve kontabël të regjistruar dhe të kontabilistit të 
miratuar”.

2. Pezullimi i ligjit nr.10091, datë 05.03.2009 “Për auditimin 
ligjor, organizimin e profesionit të ekspertëve kontabël të 
regjistruar dhe të kontabilistit të miratuar”

3. Papajtueshmëria me Kushtetutën e VKM nr.150, datë 
31.03.2000 të ndryshuar me VKM nr.625, datë 12.11.2001.


Kolegji i Gjykatës Kushtetuese, pasi shqyrtoi kërkesën dhe bisedoi çështjen në tërësi,
V Ë R E N:
Kërkuesi është një OJF e krijuar me vendimin nr.2527, datë 07.04.2009 të Gjykatës së Rrethit Gjyqësor Tiranë, me 5 anëtarë themelues. Pretendimet e tij për antikushtetutshmërinë e ligjit lidhen me cenimin e lirisë së veprimtarisë ekonomike, pasi, sipas kërkuesit, ky ligj pengon anëtarët e shoqatës të ushtrojnë profesionin e auditit dhe të ekspertit kontabël. Gjithashtu, kërkuesi pretendon se detyrimi i organizmave për t’u riorganizuar sipas rregullimeve të këtij ligji përbën cenim të veprimtarisë së tyre pasi ato janë të regjistruara dhe organizuara si OJF dhe, si të tilla, nuk ka pse ndërhyn shteti me ligj.

Kërkuesi është një person juridik, shoqatë, e regjistruar si e tillë me vendim gjyqësor dhe mban emrin Organizata Profesionale e Ekonomistëve. Sipas statutit dhe aktit të themelimit, kjo shoqatë ka për synim “rritjen e aftësive profesionale dhe përmirësimin e njohurive bazë të atyre që dëshirojnë të merren me kontabilitet dhe auditim, zhvillimin e programeve profesionale, përmirësimin e punës së audituesve, organizimi i trajnimeve të ndryshme, etj.”.


Nga shqyrtimi i kërkesës dhe statutit të themelimit të paraqitur nga kërkuesi, Kolegji i Gjykatës Kushtetuese nuk arriti të gjente argumente të mjaftueshme lidhur me justifikimin e interesit të kërkuesit në kundërshtimin e ligjit para kësaj Gjykate, si kusht për të vënë në lëvizje Gjykatën Kushtetuese, parashikuar nga neni 134/2 i Kushtetutës. 

Për këtë arsye, Kolegji i Gjykatës Kushtetuese çmon të nevojshme për shqyrtimin e mëtejshëm të kërkesës ta kthejë atë për plotësim, duke i lënë si detyrë kërkuesit, që brenda datës 15.07.2009, të paraqesë argumente dhe prova të mjaftueshme që të vërtetojnë lidhjen e drejtpërdrejt midis interesave apo të drejtave që preken dhe dispozitave të ligjit që ai i pretendon si antikushtetuese. 

Mosplotësimi i kërkesës sjell si pasojë mosshqyrtimin e mëtejshëm të saj nga kjo Gjykatë. 
PËR KËTO ARSYE;

Kolegji i Gjykatës Kushtetuese të Republikës së Shqipërisë, në bazë të nenit 134/2 të Kushtetutës së Republikës së Shqipërisë dhe nenit 31/2 të ligjit nr.8577, dt. 10.02.2000 “Për organizimin dhe funksionimin e Gjykatës Kushtetuese të Republikës së Shqipërisë”,

V E N D O S I:
Kthimin për plotësim të kërkesës.

